Iesu’n troi’r dŵr yn win
Ioan 2: 1-11

Sleid 1: Teitl – Y Briodas yng Nghana
Dŷn ni i gyd yn teimlo’n sbesial os cawn ni wahoddiad i briodas. Mae’n adeg hapus iawn. [Faint ohonoch chi sydd wedi bod mewn priodas?]

Yn y Beibl mae yna hanes am Iesu yn mynd i briodas yn Cana, pentref bach yng Ngalilea.
Sleid 2: Llun o’r cwpl oedd am briodi

Dyma lun o’r cwpl oedd am briodi. Roedd mam Iesu yno, ac roedd Iesu a'i ddisgyblion wedi derbyn gwahoddiad i'r briodas hefyd. 
Sleid 3: Llun o’r wledd (cliciwch ddwywaith i weld yr holl fwyd)

Roedd y teulu wedi bod yn brysur iawn yn paratoi bwyd a diod ar gyfer yr holl westeion. Fe welwch chi yn y llun bod y byrddau’n llawn o fwyd hyfryd...mmmmm, neis!

Sleid 4: Llun o’r gwesteion (cliciwch sawl gwaith)
Roedd y gwesteion i gyd yn mwynhau. Roedden nhw’n yfed gwin ac yn dathlu yn y briodas.

Sleid 5: Llun o’r cwpl yn edrych ar ei gilydd.

Yn anffodus, sylweddolodd y cwpl bod y gwin wedi gorffen. Doedden nhw ddim yn siŵr iawn beth i’w wneud. 

Sleid 6: Llun o’r gwas yn dweud wrth tad y briodferch bod y gwin wedi gorffen.
Dwedodd y gwas wrth dad y briodferch fod y gwin wedi gorffen. Doedd o ddim yn gwybod beth i’w wneud. O diar! Byddai gorfod rhoi dŵr i’r gwesteion, ac falle hwnnw ddim yn ddŵr glân, yn ypsetio pawb! Cofiwch doedd na ddim tapiau mewn tai yr adeg hynny.

Sleid 7: Llun o Mair, mam Iesu.
Roedd Mair, mam Iesu yn gwrando ar y gwas yn siarad. Roedd hi eisiau helpu’r teulu. Doedd hi ddim eisiau iddyn nhw deimlo cywilydd na theimlo’n ypset ar ddiwrnod mor arbennig.
Sleid 8: Mair a Iesu
Pan doedd dim gwin ar ôl, dyma fam Iesu'n dweud wrtho, “Does ganddyn nhw ddim mwy o win.” 

Atebodd Iesu, “Mam annwyl, gad lonydd i mi. Paid busnesa. Dydy fy amser i ddim wedi dod eto.” 
Sleid 9: Mair yn pwyntio
Ond dwedodd ei fam wrth y gweision, “Gwnewch beth bynnag fydd yn ei ddweud wrthoch chi.” Roedd hi’n sicr y byddai Iesu’n gallu helpu mewn rhyw ffordd.
Sleid 10: Llun o chwech ystên garreg, Mair a Iesu.
Roedd chwech ystên garreg wrth ymyl. Roedd pob un ohonyn nhw'n dal rhwng wyth deg a chant dau ddeg litr. Dwedodd Iesu wrth y gweision, “Llanwch yr ystenau yma gyda dŵr.” Felly dyma nhw'n eu llenwi i'r top. 
Yna dwedodd wrthyn nhw, “Cymerwch beth ohono a mynd ag e i lywydd (trefnydd/arweinydd) y wledd.”
Sleid 11: Gweision a llywydd y wledd yn blasu’r gwin.
Dyma nhw'n gwneud hynny, a dyma llywydd (trefnydd/arweinydd)  y wledd yn blasu'r dŵr oedd wedi ei droi'n win. Doedd ganddo ddim syniad o ble roedd wedi dod (ond roedd y gweision oedd wedi codi'r dŵr yn gwybod). 
Yna galwodd y priodfab ato ac meddai wrtho, “Mae pobl fel arfer yn dod â'r gwin gorau allan gyntaf a'r gwin rhad yn nes ymlaen ar ôl i'r gwesteion gael gormod i'w yfed. Pam wyt ti wedi cadw'r gorau i'r diwedd?” 
Roedd y gwin roedd Iesu wedi ei baratoi yn llawer gwell na’r gwin roedden nhw wedi bod yn yfed yn y briodas!

Sleid 12: Yr Adnod isod  –Ioan 2:11 

Y wyrth hon yn Cana Galilea oedd y gyntaf wnaeth Iesu fel arwydd o pwy oedd. Roedd yn dangos ei ysblander, a dyma'i ddisgyblion yn credu ynddo. 

Dyma’r tro cyntaf i Iesu wneud gwyrth. Dim ond Iesu fyddai wedi gallu troi’r dŵr yn win. Fe wnaeth hyn er mwyn dechrau dangos i bobl mai ef oedd Mab Duw. Yn amlwg roedd Mair yn gwybod ei fod yn sbesial iawn neu fyddai hi ddim wedi gofyn iddo helpu. Ar ôl y wyrth hon roedd y disgyblion hefyd yn credu ynddo.

Gweddïwn:  Diolch i Ti ein Tad am hanes y briodas yma yn Cana, Galilea. Diolch ein bod ni’n gallu rhannu yn y dathlu, a chael cyfle i feddwl am hapusrwydd pobl eraill. Diolch dy fod ti’n Dduw mor sbesial sydd bob amser yn barod i helpu pan fydd rywun yn troi atat ti. Diolch i Ti am achub y dydd yn y briodas. Helpa ni i feddwl am yr holl wyrthiau wnaeth Iesu tra ei fod ar y ddaear. Helpa ni i fod yn debyg i’r disgyblion oedd yn credu ynddo. Amen.

